
Балаларга рухи әхлакый тәрбия бирүдә 

Риза Фәхреддин хезмәтләрен куллану 

Әйтәсе фикерләремне шундый вакыйгадан башлыйсым килә. 1921 елның 3 июнендә гражданнар сугышы герое, кызыл командир А.М. Чеверев Мәскәүгә В.И. Ленин янына бара. Аны бер мәсьәлә борчый. Ул яңа гына Дагыстанның Тимертау шәһәреннән кайткан. «Кызыл комиссарлар Совет власте исеменнән мәчетләрне җимерәләр, яндыралар, Дин әһелләрен үтерәләр, - дип ачынып сөйли ул Ленинга, – кешеләр аңында меңәрләгән еллар дәвамында сакланган Аллаһка булган ышанычны бер көн эчендә генә чыгарып буламы икән? Дингә карата көч кулланып эш итү халыкны Совет властена каршы кую түгелмени? Динне юк итәргә тырышабыз, ә аңа алмашка нәрсә бирәбез?» 

Көтелмәгән мондый сораудан Ленин бераз аптырап кала һәм, өстәл өстеннән чиста кагәзь алып, ашыга-ашыга нәрсәдер яза. Язып бетергәч, кәгазьне Чеверевка суза. «Реввоенсовет рәисе урынбасары иптәш Склянский янына барыгыз. Әңгәмәне анда дәвам итәрсез,» - ди. Запискада исә: «Иптәш Склянский! Минем янда 1908 елдан РСДРП әгъзасы, элекке Урал эшчесе, кызыл командир Чеверев булды. Аңарда бик тә кызыклы фикерләр бар – игътибар белән тыңлагыз,» - дип язылган була. 

Бераздан Чеверевны Уфада агулап үтерәләр... 

Нәкъ 70 елдан кабат Русиядә тәрбия өлкәсендә Чеверев сөйләгән Дагыстан вакыйгаларына охшаш хәлләр килеп туды. Русия мәгариф Академиясе президенты Н.Д. Никандров әйткәнчә, безнең дәүләт җитәкчеләре, нинди тәрбия булса да булсын, тик коммунистик тәрбия генә булмасын, дигән принципны алга сөреп, бу өлкәдә 70 ел дәвамында тупланган тәҗрибәдән баш тартып, җәмгыятьне әхлаксызлык сазлыгына китереп батырдылар. Коммунистик идеологиягә алмашка бер төрле идея дә бирелмәде. Киресенчә, кыргый капиталистик системаның иң коточкыч күренешләре – үтерү, талау, урлашу, көчләү, эчкелек, наркоманияны тәүлек әйләнәсенә телевидениедән күрсәтү гадәти төс алды. 

Моның «җимешләрен» иң элек көч структурасы органнарында, тәрбия учрежденияләрендә эшләүчеләр татыды. 

Мәктәпләр өчен идеология кирәкме? Бу очракта мин кешеләр-не берләштерә, дуслаштыра, туганлаштыра торган идея нормаларын күз алдында тотам. 

Гасырлар дәвамында буыннан-буынга бирелгән гомумкешелек сыйфатлары һәм кыйммәтләре: илне, Ватанны ярату, олыны олы, кечене кече итеп тану, бер-берең белән тату, килешеп яшәү, ярдәмчел, шәфкатьле, мәрхәмәтле, изгелекле, игелекле булып яшәү һ.б. Шушы идеяләр нигезендә авыллар, шәһәрләр генә түгел, хәтта дәүләтләр бер-берсе белән килешеп яшәгән, бәхәсле мәсьәләләрне уртага салып, сөйләшү, аңлашу юлы белән хәл иткәннәр. 

Мондый идеяләр изге китабыбыз Коръән сүрәләрендә, пәйгамбәрләребез хәдисләрендә тупланган. 

Юридик яктан дин дәүләттән аерылганын, әмма чынбарлыкта җәмгыятьтән аерылмаганын барыбыз да белә. Динне мәктәпкә кертергә ярамый дибез. «Ярамый» дип, башта 70 ел буена, аннары ун елдан артык яшәп ятабыз. Уңай якка нәрсә үзгәрде соң? 

Үзгәрешләр – кайсы гына өлкәне алсак та - «санап» бетергесез. Кайнар нокталарда сөлек кебек егетләребез көн саен «ил бердәмлеге өчен» дөньядан китеп тора. Илдә үлүчеләр саны туучылардан елдан елга артып тора, яшүсмерләрнең үз-үзләренә кул салуы буенча Европада беренче урынга чыктык, төрмәдә утыручылар саны буенча дөньяда икенче урынны алып торабыз һ.б. 

11 сентябрь вакыйгаларыннан соң америкалылар «без икенче кешеләргә әверелдек» дип бөтен дөньяга хәбәр салдылар. Беслан вакыйгаларыннан соң без үзгәрдекме соң? 

Әйе, үзгәргәнбез икән, тик һаман да икенче якка. Бер мисал китерәм. Моннан өч ел элек бер мәктәптә 9 нчы сыйныф укучылары үзләренең бер иптәшен кыйныйлар. Сәбәп: көнләшү, актив булуыннан. Дүртәү кыйный, бөтен класс, шул исәптән кызлар да, карап тора. Бу очракта ничек инде башкорт шагыйре Мостай Кәримнең «җан кору шушы буладыр инде» дигән әрнеп әйткән сүзләрен искә төшермисең! 

Дөрес, югарыда телгә алынган һәм алынмаган фаҗигаларның нигезендә икътисадый кыенлыклар ята. Ләкин аларны кем тудырган соң? Хәзер инде авыз тутырып әйтә алабыз: әхлаксыз сәясәтчеләр, әхлаксыз икътисадчылар. Бу уңайдан ничек инде Достоевскийны искә төшермисең: «Кем Аллага ышанмый, ул бер нәрсәдән дә тайчынып тормый». 

Әхлак нигезендә иман ята. Иман сабаклары Коръәндә тәфсир ителгән. Димәк, без үз-үзебезне ничек кенә тынычландырырга тырышсак та, дингә, иманга кайтмый торып, бер генә мәсьәләне дә уңай хәл итә алмаячакбыз. 

Халык мәчеткә йөрми, дибез. Ни өчен йөрми? Мәчет булмаса, кайда да булса йөри бит ул! Халык тәүлек әйләнәсенә йөреп тора, бер өлеше дөнья көтәргә тырышып, мал таба, икенчеләре кибет юлында, хәмер юлында йөри. Кызганычка каршы, соңгыларның саны елдан ел арта, бу юлга хәзер яшьләр дә кереп китте... 

Үзенең «Тәрбияле бала»исемле (Оренбург, 1912) китабының иң башында мәшһүр галим, остазыбыз Р.Фәхреддин тәрбияле баланың нинди булырга тиешлеген, андый баланың гаилә һәм җәмгыять өчен нинди зур байлык икәнлеген күрсәтеп, болай дип яза: «Алтыннан да кыйммәтле, оҗмах нигъмәтләренән дә кадерле булган нәрсә - тәрбияле баладыр. Ата һәм ана өчен тәрбияле бала кебек олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала - дөнья байлыгына да бирелми һәм бер дәүләт патшалыгы белән дә алыштырылмас - аны һәркем яратыр һәм мактап телгә алып сөйләр, ни сораса да бирерләр. Тәрбиясез баланы бер кеше дә яратмас, йомыш кушмаслар, бәяхас хурларлар вә кимсетерләр генә».  
Тәрбияле бала нинди әхлакый таләпләргә җавап бирергә тиеш? Менә шушы сорауга балаларга да, аларның ата-аналарына да, укытучыларга да, барлык тәрбиячеләргә дә аңлашырлык гади телдә галим тасвирлап бирә. Бу хезмәтнең кыйммәте тагын шунда, ул 7 яшьлек яисә башлангыч сыйныф укучысын күз алдында тотып язылса да, аның әхлакый тәэсире моның рамкасы белән генә чикләнми, бәлки балалар бакчаларында тәрбияләнүчеләрдән алып югары сыйныф укучыларына карата да бертигез дәрәҗәдә кулланыла.

Р.Фәхреддиннең тагын шундый канатлы сүзләре бар: «Балачакта алган тәрбияне соңрак бөтен дөнья халкы да үзгәртә алмас». Димәк, кеше тормышында иң мөһим булган, иң гүзәл сыйфатларны – әхлак нигезен – без балалар бакчасыннан алып сала башларга тиешбез. Бу очракта мин әхлак тәрбиясе бирүдә гаилә ролен махсус азсызыкламадым, чөнки 90 нчы еллардан башлап күпчелек гаилә «ничек кенә булса да исән калырга» дигән принцип белән яшәүгә күчте һәм тәрбия мәсьәләсеннән читкә китте, шул сәбәпле үзе әхлак тәрибясенә мохтаҗлыкта калды. Киләчәккә өмет белән карау, ышаныч белән яшәү, бәхетле булырга омтылу Коръән сүрәләрендә, пәйгамбәрләребез хәдисләрендә тирән яктыртылган. Тик аларны бала күңеленә ятышлы итеп аңлата белергә генә кирәк.

Шул максаттан чыгып мәктәпкәчә яшьтәге балаларга рухи-әхлакый тәрбия бирүдә Ислам кыйммәтләрен куллану буенча ата-аналарга һәм тәрбиячеләргә методик киңәшләр кулланмасы төзелде һәм республиканың мәгариф һәм фән министрлыгының укыту-методик советы утырышына тикшерүгә тәкъдим ителде. 

Менә икенче ел инде Яр Чаллыдагы 82 нче санлы «Көнбагышкай» балалар бакчасында мәктәпкә хәзерлек төркемендәге балаларга рухи-әхлакый тәрбия бирүдә ислам кыйммәтләрен бик оста кулланалар. Бакчада балалар белән ата-аналар катнашында җомга көн, рамазан һәм корбан бәйрәмнәре билгеләп үтелә. Коръәннең әхлакка кагылышлы сүрә аятьләрен, пәйгамбәрләребезнең хәдисләрен тәрбия сәгатьләрендә психодидактика принципларына таянып өйрәнү хәзер инде гадәткә кереп бара. Болай эшләү балаларның мөстәкыйль фикер йөртүен арттыра, вакыйгаларга тирән анализ ясарга, үз-үзләренә бәя  бирә белү осталыгына өйрәтә. «Ислам кыйммәтләрен өйрәнә башлагач, балаларның тәртибе, үз-үзләренә, ата-аналарына, өлкәннәргә мөнәсәбәте күзгә күренеп яхшы якка үзгәрде, – ди бакча мөдире Гөлия Мөхәмәтдинова, – иң мөһиме – алар үз-үзләренә тәнкыйть күзлегенннән карарга омтылалар, үз хаталарын танып, гафу сорап, аны кабатламаска тырышалар, бер-берсенең уңышларына сөенә, җитешсезлекләренә көенә белүләре безне, тәрбиячеләрне, һәм ата-аналарны бик тә  куандыра».

Ислам кыйммәтләрен өйрәнү быелдан башлап Түбән Кама шәһәренең 12 балалар бакчасында гамәлгә керде.

Коръән тәгълимәтләрен, пәйгамбәр хәдисләрен балаларга, ата-аналарга телдән җиткерү максатында  «Иман дәресләре»н язарга керештем. 36 дәреснең җидесе Р.Фәхреддин хезмәтләренә нигезлә-неп язылган. Һәр дәрес бер проблеманы эченә ала һәм яңа технология нигезендә калыпка салына. Ул технология - иҗади үсеш технологиясе дип атала. Аның нигезен психология фәннәре докторы, өч академиянең академигы, профессор Ә.З. Рәхимов салган. Технологиянең асылы шуңа кайтып кала: дәрестә укучыларның эшчәнлеге оештырыла, икенче төрле әйткәндә, укучылар яңа белемне укытучы сөйләме аша түгел, бәлки төркемнәрдә утырып, бер-берсе белән аралашып, киңәшләшеп табалар һәм үзләре бәялиләр. 

Ә дәрестә укытучының роле нидән гыйбарәт соң? Укытучы дирижерлык ролен башкара: укучыларның фикер үсеше белән идарә итә, балалар «эздән» чыкса, дөрес юлга кертеп җибәрә. 

Һәр дәрес фәнни нигезгә - психодидактик принципларга корылган. Ул принциплар түбәндәгеләр: дөньяны танып белү диалектикага корылган; дәрестә укучылар эшчәнлеге оештырыла; үстерешле укыту, иҗади үсеш принциплары саклана; предметлы эшчәнлек кулланыла. 

Дәресләрдә сез бер генә аңлашылмаган сүз дә очратмассыз. Материал баланың үзләштерә алу мөмкинлеген исәпкә алып бирелгән. Безнең исәп белән мондый дәреслекләр бишәү булырга тиеш. 

Бер үк вакытта мин укытучылар өчен «Иман дәресләрен ничек үткәрергә» дигән методик әсбап яздым. Бу китапларны язуның төп максаты шул: балалар күңеленә, Р.Фәхреддин әйткәнчә, әдәп, әхлак, шәфкать, изгелек, итәгатьлек, кешелеклек, намус, сафлык, пакълек, гаделлек, яхшылык һәм башка бик күп һәм бик күркәм сыйфатларны салу. 
Тәрбия эшендә яңа алымнар, фән казанышларын куллану укытучыларга гына түгел, бәлки дин әһелләре алдында да зур бурычлар куя. Бу хакта китапның кереш сүзендә мөфти Госман хәзрәт Исхакый менә нәрсә ди: 

«Мөгаллимнәргә теләгем шул: дәресләрне балалар белән өйрәнергә керешкәнче, Ә.З. Рәхимов технологиясе белән бәйләнешле теоретик хезмәтләрне тирәнтен өйрәнеп чыксагыз иде. «Психология» һәм «Педагогика» китаплары сезнең дә сөйгән китапларыгызга әйләнсен. Шулай булмаганда укыту процессы коры вәгазь укуга гына кайтып калачак. Акыл ияләренең, акыл үсешенә бары аралашу аркасында гына ирешеп була, дигән алтын сүзләрен беркайчан ра исегездән чыгармасагыз иде». 

Китапта һәр дәрес сценарий рәвешендә төзелсә дә, андагы материаллар бер үк вакытта әхлак тәрбиясе буенча хрестоматия ролен дә үти. Бу ягы белән китап ата-аналарның үзләре өчен дә файдалы. Дәресне теләге булган һәр ата-ана үзе үткәрә ала. 

Текстларда аңлашылмаган сүзләр, төшенчәләр юк, мәгънәви якка хыянәт итмәү максатыннан, кайбер текстларда сүзләрнең татарча тәрҗемәсе бирелде. 

Галимнең 150 еллыгын билгеләп үтү буенча ЮНЕСКОга махсус хат-мөрәҗәгать әзерләнә. Бу уңайдан мәгърифәтчеләр, тарихчылар, язучылар һәм дин эшлеклеләре Р. Фәхреддин мирасына карата үз карашларын белдереп, бер фикергә килергә  тиешләр һәм галимнең нинди хезмәтләрен киң масса укучыларга җиткерү максатында Министрлар Кабинетына  эшлекле тәкъдимнәр бирергә тиешләр. Югыйсә күп кенә  юбилейлар, конференцияләр үткәреп, аның материалларын  аерым җыентык итеп бастырып чыгаруга гына кайтып кала.

Минем фикеремчә, Р. Фәрхетдиннең “Тәрбияле бала”, “Тәрбияле ана”, “Нәсыйхәт” кебек хезмәтләре рус һәм татар телләрендә бастырылып, һәр гаиләнең өстәл китабына әверелергә тиеш.

Бөек шәхесебезнең 150 еллыгына хәзерлекне бүгеннән алып, барлык масса-күләм информация чараларында даими рубрика булдырып, Р. Фәхреддиннең тормыш һәм иҗат юлын яктырта башларга вакыттыр дип уйлыйм. Кемнәрнедер Р. Фәхреддиннең дин эшлеклесе булуы сагайта булса кирәк. Ләкин, әгәр дә ул андый шәхес була алмаса, күпләрне уйландыра, дулкынландыра торган киң кырлы иҗади шәхес була алыр иде микән? 

Галимнең архивы өч шәһәрдә - Уфада, Казанда һәм Санкт-Петербургта тупланган. Аларның серләрен ачып, киң катлам укучыларга җиткерү - безнең изге бурыч. Казанның 1000 еллыгына хәзерлек чорында шәһәр урамнарының берсенә Ризаэддин Фәхретдин исемен бирү максатка ярашлы булыр иде.

